Alati ei toheki mõtsa minnä
Kõrd lätsimi mi vanaimä man imäga mõtsa. Vanaimä eläs mul Paganamaal. Kuna oll´ hilissüküs, sõs vanaimä arvas, et nigunii mi mändseidki siini ei lövvä. Umõta andsõ ta meile pangi üten. Võtsõmi pini Karu kah üten.
Jõudsõmigi kolmõkõisi mõtsa. Näimi kikkasiini. Karu löüdse hindäle üte väiku sambladsõ paku ja nakas toda jürämä. Oll´ nii ametin, et es tii´ hindä ümbre toimuvast sukugi vällä. Äkki ütel imä, et olõmi tassa, selle et ta kuuldsõ midägi. Kuna midägi nätä es olõ, korssimi edesi. Imä nakas kõnõlõma, et vanaimä oll´ kunagi juttu tennü, et mõtsan om nättü huntõ, ilvessid, rebäsit ja eski kahrõ. Viil lohut minnu, et ega ütski elläi inemese manu ei tulõ.

Äkki kuuldsõ imä, et keäki nigi käünü mõtsan. Mi pini Karu ja ma es kuulõ külh miskit. Ma naksi kodo poolõ tagasi minemä. Äkki kuuldusi mu sällä takast nii kõva rüükmine, et terve külä vist kuuldsõ. Ma naksi pelgämä ja juusksõ kodo vanaimä manu. Koton onu Lembit nakas hirmsalõ vanaimäga pahandama, ku kuuldsõ, et ta oll´ meid imäga mõtsa lasknu. Paar päivä tagasi olliva Läti jahimehe´ kiildnü inemisil nädälävaihõl mõtsa minnä, kuna om jaht.
Väha ao peräst jõudsõ imägi koon Karuga kodo. Imä sõs kõnõl, et mille ta nii hirmsalõ mõtsan oll´ rüüknü. Tä oll´ mullõ just kõnõlnu mõtsaeläist ja nakanu tuud juttu esi kah pelgämä. Äkki oll´ keäki imäle ola pääle patsutanu, tuu peräst tä rüüksegi. Patsutajas oll´ Läti jahimiis. Imä oll´ nii hirmu täüs olnu, et edimält es saaki arvu, kas patsutajas oll´ jahimiis vai kahr. 

Kuna imäle miildüs seenel kävvü, sõs ta nüüd ega kõrd küsüs inne mõtsa minekut, kas mõtsan om jahihooaig vai mitte.

